Is é an gearrscéal a roghnaigh mé ná “Leite Dhonncha Pheig” le Pádraig 

Ó Siochrú.(An Seabhac) Baineann an scéal seo leis an achrann a bhíodh
i dteach Dhonncha Pheig faoin leite.  Ní bhíodh fear an tí róshásta lena

bhean nuair nach mbíodh an méid ceart salainn sa leite.

An Scéal

Bhí Donncha Pheig pósta le Neil agus bhí triúr acu sa chlann, Peats, 

Máirín agus Neil Óg.  Bhí dúil ag Donncha sa leite.  Ba mhinic a tharla

clampar sa teach mar gheall ar an leite chéanna.  Bhí ar Neil an leite a 
dhéanamh.  Ach tá sé deacair go leor leite a dhéanamh.
Bhí Neil dearmadach.  Dhéanadh sí dearmad ar an salann go minic.  

Agus níl aon bhlas ar leite gan salann.  Nuair a thagadh Donncha agus a 

chlann isteach ó ghort na bprátaí bhíodh ocras air.  Bhíodh leite ag teastáil

uaidh.  Nuair a chuireadh sé spúnóg di ina bhéal bhíodh Neil ag crith le 

heagla.  Aon uair nach mbíodh salann sa leite thagadh buile(fearg) ar 

Dhonncha agus chaitheadh sé amach an doras í. Thugadh sé íde béil dá 
bhean.
Bhíodh Neil go ciúin an chuid eile den oíche agus náire uirthi gur theip 

uirthi.  Bhíodh an clampar ar siúl go minic mar ní fhéadfadh Neil

smaoineamh ar an salann.  Bhí a fhios ag an bparóiste go léir faoi 
leite Dhonncha Pheig.
Trathnóna amháin bhí Donncha agus a chlann amuigh sa ghort.  Thosaigh 

Neil ag déanamh na leitean.  Smaoinigh sí ar an salann an babhta seo.  

Chuir sí mám salainn i bpota na leitean agus bhí sí sásta go raibh an leite 

go maith.

Tháinig Donncha agus a chlann abhaile ón ngort go luath an trathnóna

Sin.  Bhí Máirín agus Peats ag tabhairt aire don chapall i gclós na feirme.

Chuaigh Donncha isteach.  Bhí Neil agus Neil Óg ag crú na mbó sa chró.  

Nuair a chonaic Donncha corcán na leitean ar an tine chaith sé mám 

salainn isteach.  Chuaigh sé amach go sásta mar mheas sé go mbeadh

an leite go maith an tráthnóna sin.

Tar éis tamaill tháinig Máirín isteach.  Nuair a chonaic sí an leite cheap sí 

nár chuir a máthair aon salann isteach ann.  Chuir sí mám de sa chorcán.  

Chuaigh Peats isteach sa chistin chun solas a fháil.  Nuair a chonaic sé

an leite chuir sé mám salainn ann ar eagla na heagla.

Nuair a bhí Neil sa chró ag crú na mbó dúirt sí le Neil Óg dul isteach sa 

Chistin agus an leite a chorraí.  Nuair a bhí an leite corraithe aici 

smaoinigh sí ar an salann.  Cheap sí nach raibh salann ar bith ann.  Chuir 

sí lán a doirn de sa phota.  Bhí súil aici go raibh a gnó deanta go maith 

aici agus nach mbeadh aon chúis ghearáin ag a hathair.

Tar éis tamaill bhí Donncha agus an chlann ina suí ag an mbord.  D’iarr
sé an leite ar a bhean.  Chaith sé siar lán spúnóige di.  Tháinig cuma 

míshásta ar a aghaidh agus lig sé béic as.  Rinne sé gearán an-ard faoin 

méid salainn a bhí sa leite.  Bhí Neil trína chéile ar fad mar cheap sí go
raibh gach rud i gceart an babhta seo.  Thosaigh sí ag gol.

Bhí Donncha ag gearán fós nuair a smaoinigh sé gur chuir sé féin salann sa 

leite. Dúirt sé go raibh mí-ádh éigin ar an leite.  Shocraigh sé eirí aisti ar 

fad.  B’fhearr leis suaimhneas a bheith sa teach. 

